Neem Malema ernstig, baie ernstig

Mens hoor sowaar steeds dat mense na die pasafgelope konferensie van die ANC Jeugliga Julius Malema as grapkas, wat deur almal geïgnoreer moet word, beskryf.  Hy word ’n paloeka genoem, en mense kan hom nie voor hulle oë verdra nie.

    Ons behoort Julius Malema baie ernstig te neem.  Stephen Groottes, politieke kommentator, joernalis – en geen bewonderaar van Malema nie – noem hom moontlik die beste politieke orator wat ons land nog opgelewer het.  Onthou, Malema moet in sý konteks beoordeel word, nie ons s’n nie.  In drie kort jare het hy ’n verbrokkelde ANC-Jeugliga volkome na sy beeld en gelykenis herskep, en van die liga ’n magtige politieke instrument gemaak.  In die post-Polokwame ANC, waar die senior leiers verswak en vasgeval is in interne faksiegevegte, word die klimaat geskep vir die opmars na die gryp van politieke mag.

    Groottes skryf: Talking about political brilliance, nobody in South Africa can even come close to Malema in defining the essence of dog-whistle politics, a most powerful weapon that any populist politician could ever hope to have. Where northern suburbs residents listen to him and hear hatred, madness and economic ruin, the forgotten masses of this country hear “I care, I want to help, I want to take from the evil people and give it to you so your children can live a happier life”. And while northern suburbanites can't even start understanding it, Malema's audiences feel the impact of his words viscerally. It is a gift that is rarely given to politicians and if they don't have, they will never learn. Malema has that gift in spades.
    Lees gerus Groottes se kommentaar voor én na afloop van die Jeugliga se onlangse konferensie.

Hitler se gryp na mag

Meer as een persoon wat ek vandeesweek oor Malema uitgevra het, het hardop gewonder op sy opmars na mag nie vergelyk kan word met Hitler se opkoms in Duitsland nie.  Aan die begin het Duitsers en ander Hitler ook as ’n nar beskou.  Hierdie “korporaal uit Oostenryk” (Churchhill) sou die wêreld in onbeskryflike ellende stort.  Lees hier meer oor sy opkoms as die leier van Duitsland.  As mense geweet hoe hy sou eindig, sou hulle vroeër notisie van hom geneem het.
    Wat ons moet leer, is dat ons almal saam verantwoordelik is vir die toekoms van ons land.  Ons het ’n verantwoordelikheid om deel te neem aan openbare prosesse, en om oor grense uit te reik na ander gemeenskappe.  Ons moet buitestaanders toelaat om persepsies oor ons by hul gemeenskappe te vestig wat dalk nie waar is nie.  Ons moet ook weet van ander van ons dink, en waarom hulle so dink, en hoe die Here ons daardeur aanspreek en ons help om dissipels in ons konteks te wees.

Moet ons die land verlaat?

Die laaste denkbare oorweging behoort te wees om pad te gee.  Daarvoor is Suid-Afrika veels te veel van ’n opwindende land met duisende geleenthede.  As ons die volgende twee goed doen, sal dit al ’n geweldige verskil maak:

1.  Vervul ons roeping rondom armoede en ontwikkeling

Talle gemeentes het uitrteik- en ontwikkelingsprojekte wat gefokus is op armes en gemarginaliseerde mense.  Daarin volg hulle die voorbeeld van Jesus wat grense oorgesteek het en uitgereik het na diegene wat agtergelaat is.  Gemeentes doen hierdie werk nie met ’n paternalistiese gesindheid nie, en maak gebruik van die kundigheid van ontwikkelingsagentskappe wat weet hoe mens arm gemeenskappe reg benader.

    Ons behoort dit meer en meer te doen.  Die motief is nie die politieke koudsit van mense soos Malema nie, maar die navolging van Christus se voorbeeld.

    Die naïewe persepsies wat Christene het rondom die redes vir mense se armoede en die gebrek aan ontwikkeling, is hartverskeurend.  Mense dek die tafel vir ’n politieke tydbom deur te glo mense is arm omdat hulle lui is, of sleg is, of net in handouts belangstel.  Hierdie banale argumente klink seker goed van ’n politieke platform af, maar getuig van ’n skreiende gebrek aan insig en historiese aanvoeling.

2.  Ondersteun sinvolle inisiatiewe in die samelewing

Die Nasionale Beplanningskommissie het onlangs hul diagnose van Suid-Afrika en merkers vir die pad vorentoe uitgespreek.  Hierdie inisiatief behoort op die sakelys van alle kerkvergaderings.  Ons behoort almal te vra hoe dit ons raak, wat ons daarvan dink, en hoe ons as kerk hande kan vat met vennoote in die gemeenskap om van ons land ’n beter plek vir ons kinders te maak.  Elder in hierdie uitgawe van Grens-Pos is ’n bydrae oor hierdie tema.

    Bobby Godsell, voorsitter van Business Leadership SA sê (volgens ’n berin in Sake 24) dat die sakegemeenskap navorsing doen oor nasionalisering en daadwerklik aan die nasionale debat gaan deelneem.  Godsell is van mening dat die sakegemeenskap sedert 1994 veels te min gedoen het aan betekenisvolle ekonomiese transformasie.  SEB is ’n mislukking, en die sakegemeenskap moes meer doen om ’n daadwerklike verbreding van ekonomiese deelname te bewerkstellig.  Daar is  in elke gemeente lidmate wat in die sakewêreld staan en sinvol aan hierdie gesprekke kan deelneem.  Business SA is met inisiatiewe besig wat ondersteun moet word.

    Skole en opvoeding is een van die belangrikste nasionale projekte.  Ons land spandeer geweldig baie aan onderwys, en het min om daarvoor te wys. In Walmer Township, hier in Port Elizabeth, is ’n groep Metodiste besig om die skool by te staan om ’n sukses te maak van hul opdrag.  Hulle het die vertroue van die personeel gewen, die skool toegelaat om hulle te leer wat hulle vir die skool kan doen, en nou doen hulle dit getrou.  Hulle optrede het ’n geweldige impak op die opvoedingsprogram daar.  Een van die grootste behoeftes was behoorlike sekuriteit om te keer dat rampokkers die skool nie rot en kaal steel nie.  Dit is nou in plek.  Elke skool in elke gemeenskap kan baat by die kerk se diensbaarheid.  Lees hier wat gemeentes vir skole kan doen.

